
Асҭани 
адаҕьқәеи

Есыхәылбыҽха Асҭан агәҿыҕьра данагалакь, аӡҭачы 

ашҟа хәмарра дцалон. 

Ҷын дук иман ҩызас, уи иара изы иагьҽын, 

иагьҟамчын, иагьыбџьарын. Алақәа анишьҭалалакь 

аффаҳәа аҟьара далагон. 

Ҽнак, ишыҟиаҵалац еиҧш, иҷын ду аашьҭыхны 

хәмарра дцеит аӡҭачы ашҟа. Уи даара ргәаҕ иман адаҕьқәа. 

Урҭ ахәлара ишаалагалакь еиҧш, убас бжьык ҭырцон, 

рҽеидкылан аҟәаҿ-ҟәаҿра иалагон. Ухы ҭҟьаны уҧсы 

ҭыхны уаҳа наулымшо уҟарҵон. 
 

 

 

 

 

 

 

 

 

 

 

Изныкымкәа, иршәарц далагеит, дрыҵаҳәҳәеит, ахаҳә 

ргәыдиҵеит, минуҭк рҿы ааихаркыргьы, нас зынӡа 

атәылаҧшь дрыбгон. Еиҳагьы иаапкны, ак аҵкыс, ак 

абжьы еиҳахарц еисоушәа, рҽаарымшьыкәа 

иаанкыломызт. 

– Уажәшьҭа ишәсырбап, снапаҿы шәыҟоуп. Ма, 

шәара, ма, сара! 

Асҭан иҷын ыркәаталеиуа, дышзахәоз дцон адаҕьқәа 

драбашьырц. 

– Абар, абар шәааи са сахь, шәааскьа аӡәаӡәала. 

– Еҳ – еҳ ҳеи, адаҕь ҟәаҿҟәаҿраа. 

 

 

 

 

 

 

 

 

 

 

 

– Аа, усҭ,  иҳәан адаҕь алаба иахаирҧан ирууааӡа 

иршәын аӡагәҭа иналаижьт, ус акы, ус ҩба, жәаба, 

дааҟәымҵӡакәа акакала алаба иахарҧаны иршәуан, еиҳа, 

еиҳа далашыҩкны, еиҳаны ицаз аҧхьаҟа уааскьа, аҧхьахә 

усҭоит ҳәа даҵаҳәҳәаны иус даҿын. 

– Иҭабуп ҳәа сашәҳәа, шәара аҧара ада акагьы 

ззымдыруаз, уажәы аҧыршьа шәсырҵеит. Ҳа-ҳа-ҳа ҳәа 

икьатеих ҧҵәон. 

Аха, нас иҟалаз ауп изеилымкааз. Ихьыз иаргьы 

изымдырт аиашаз. 

Ишьҭахьҟала убас акы ҕәҕаны идсылеит, дкаууа 

аӡаагәҭа адаҕьқәа рыгәҭа атаз анаашьҭирга, адаҕьқәа 

зныкҭрыс рҿы ааихаркзаргьы, нас ихыччазшәа акаамеҭ 

аҟаҵара иалагеит. 

 

 

 

 

 

 

 

 

 

 

 

 

 

Асҭан аӡбаа ихьыжжы, деихан аҟәарахьы дӡысо 

иҿынаихеит. Ихыагәҭа адаҕь шықәтәаз зынӡагьы 

имбаӡазаап. Иҧси-иҧси еихьымӡо данынаҧш, иҟалаз 

еиликааит, аха дыччарызу, дҵәыуарызу изымдыруа аҟәара 

иҽықәижьит. Иаҧхьа аҵыхәарышәшәо игылан ла дук. Уи 

акәзаап, еиликааит Асҭан иҟалаз. Ала Асҭан иҟаиҵаз 

анаба, уи иахәмарырц, иара ишиҟаиҵоз еиҧш дарҧырырц 

аҭаххазап. Ала акагь ҟамлазшәа аҵыхәа рышәшәо, Асҭан 

игәы иахәо ҟанаҵаз џьашьаны, ибааӡажыраӡа игылаз ахы 

иднашьылон. 

Даамхаччан Асҭан аҩныҟа амҩа дықәлеит. Алагьы 

наишьҭалеит. Дахьцоз игәы дҭахәыцуан, адаҕьқәа ршьа 

ала иахьауз џьашьо. Уи нахыс, уаҳа, уи адаҕьқәа 

рырҧырра, шыргәаҟраз еиликааит, рыҟәаҿ-ҟәаҿрагьы 

шәаҳәабжьушәа иаҳауа далагеит. 


